
Azərbaycan Respublikası  
Nazirlər Kabinetinin Qərarı

№ 409                              Bakı şəhəri, 23 dekabr 2021-ci il
Azərbaycan Respublikası Nazirlər Kabinetinin “Fövqəladə hallar orqanları əməkdaşlarının 

sosial və maddi təminatı haqqında” 2011-ci il 4 may tarixli 67 nömrəli, “Uşaq hüquqlarının həyata 
keçirilməsinə dair elektron məlumat bankının təşkili və aparılması Qaydası”nın təsdiq edilməsi 
barədə” 2013-cü il 15 yanvar tarixli 5 nömrəli, “Tutulmuş və ya həbs edilmiş şəxslərin yemək və 
maddi-məişət normalarının təsdiq edilməsi haqqında” 2013-cü il 18 fevral tarixli 22 nömrəli, “Xüsu-
si mühafizə olunan təbiət ərazilərindən və obyektlərindən elmi, mədəni, tədris, turizm və rekreasiya, 
məhdud təsərrüfat məqsədləri ilə ödənişli əsaslarla istifadə Qaydası və ödənişin məbləği”nin təsdiq 
edilməsi haqqında” 2015-ci il 21 aprel tarixli 114 nömrəli və “Xüsusi karantin rejiminin müddətinin 
uzadılması və bəzi məhdudiyyətlərin aradan qaldırılması ilə bağlı tədbirlər barədə” 2021-ci il 26 may 
tarixli 151 nömrəli  qərarlarında dəyişiklik edilməsi haqqında

“Əlilliyi olan şəxslərin hüquqları haqqın-
da” Azərbaycan Respublikasının Qanununda 
dəyişiklik edilməsi barədə” Azərbaycan Respub-
likasının 2021-ci il 22 iyun tarixli 346-VIQD 
nömrəli Qanununun tətbiqi və “Əlilliyi olan 
şəxslərin hüquqları haqqında” Azərbaycan Res-
publikasının 2018-ci il 31 may tarixli 1153-VQ 
nömrəli Qanununun tətbiqi barədə” Azərbaycan 
Respublikası Prezidentinin 2018-ci il 18 iyul ta-
rixli 213 nömrəli Fərmanında dəyişiklik edilməsi 
haqqında” Azərbaycan Respublikası Preziden-
tinin 2021-ci il 16 avqust tarixli 1424 nömrəli 
Fərmanının 3.1.2-ci yarımbəndinin icrasını təmin 
etmək məqsədilə Azərbaycan Respublikasının 
Nazirlər Kabineti qərara alır:

1. Azərbaycan Respublikası Nazirlər Kabine-
tinin 2011-ci il 4 may tarixli 67 nömrəli Qərarı 
(Azərbaycan Respublikasının Qanunvericilik 
Toplusu, 2011, № 5, maddə 441; 2014, № 2, 
maddə 213; 2017, № 4, maddə 620; 2019, № 
3, maddə 514, № 4, maddə 761; Azərbaycan 
Respublikası Nazirlər Kabinetinin 2021-ci il 19 
noyabr tarixli 360 nömrəli və 25 noyabr tarixli 
368 nömrəli qərarları) ilə təsdiq edilmiş 4 nömrəli 
əlavə - “Fövqəladə hallar orqanlarının başqa yerə 
daimi xidmətə keçirilmiş əməkdaşlarına və onla-
rın ailə üzvlərinə yeni xidmətkeçmə yerinə köçmə 
xərcinin və birdəfəlik kompensasiyaların miqdarı 
və ödənilməsi Qaydası”nın 10.3-cü bəndində “I 
və II dərəcə əlilliyi olan” sözləri “orqanizminin 
funksiyalarının 61-100 faiz pozulmasına görə 
əlilliyi müəyyən edilmiş” sözləri ilə əvəz edilsin.

2. Azərbaycan Respublikası Nazirlər Kabine-
tinin 2013-cü il 15 yanvar tarixli 5 nömrəli Qərarı 
(Azərbaycan Respublikasının Qanunvericilik Top-
lusu, 2013, № 1, maddə 66; 2016, № 7, maddə 
1343; 2019, № 12, maddə 2049; 2020, № 11, 
maddə 1410, № 12 (V kitab), maddə 1618; 2021, 
№ 3, maddə 273, № 9, maddə 1085) ilə təsdiq 
edilmiş “Uşaq hüquqlarının həyata keçirilməsinə 
dair elektron məlumat bankının təşkili və 
aparılması Qaydası”nın 1.9-cu bəndinin ikinci 
cümləsində “sağlamlıq imkanları məhdud uşaq” 
sözləri “18 yaşınadək əlilliyi müəyyən edilmiş 
şəxs” sözləri ilə, “sağlamlıq imkanları məhdud 
18 yaşınadək uşaqların” sözləri “18 yaşınadək 

əlilliyi müəyyən edilmiş şəxslərin” sözləri ilə 
əvəz edilsin.

3. Azərbaycan Respublikası Nazirlər Kabine-
tinin 2013-cü il 18 fevral tarixli 22 nömrəli Qərarı 
(Azərbaycan Respublikasının Qanunvericilik 
Toplusu, 2013, № 2, maddə 192, № 10, maddə 
1226; 2019, № 3, maddə 514) ilə təsdiq edilmiş 
12 nömrəli əlavə – “Müalicə müəssisələrində 
müalicə olunan həbs edilmiş şəxslərin gündəlik 
ərzaq Normaları”nın 3-cü sütununun adında “I və 
II dərəcə əlilliyi olan” sözləri “orqanizmin funk-
siyalarının 61-100 faiz pozulmasına görə əlilliyi 
müəyyən edilmiş” sözləri ilə əvəz edilsin.

4. Azərbaycan Respublikası Nazirlər Kabine-
tinin 2015-ci il 21 aprel tarixli 114 nömrəli Qərarı 
(Azərbaycan Respublikasının Qanunvericilik Top-
lusu, 2015, № 5, maddə 606; 2017, № 6, maddə 
1236; 2019, № 6, maddə 1167; 2021, № 7, maddə 
871; Azərbaycan Respublikası Nazirlər Kabi-
netinin 2021-ci il 15 oktyabr tarixli 311 nömrəli 
Qərarı) ilə təsdiq edilmiş “Xüsusi mühafizə olu-
nan təbiət ərazilərindən və obyektlərindən elmi, 
mədəni, tədris, turizm və rekreasiya, məhdud 
təsərrüfat məqsədləri ilə ödənişli əsaslarla 
istifadə Qaydası və ödənişin məbləği”nin 3.6.2-ci 
yarımbəndində “əlillik dərəcəsi” sözləri “əlilliyi” 
sözü ilə əvəz edilsin.

5. “Xüsusi karantin rejiminin müddətinin 
uzadılması və bəzi məhdudiyyətlərin aradan qal-
dırılması ilə bağlı tədbirlər barədə” Azərbaycan 
Respublikası Nazirlər Kabinetinin 2021-ci il 26 
may tarixli 151 nömrəli Qərarının (Azərbaycan 
Respublikasının Qanunvericilik Toplusu, 2021, 
№ 5, maddə 530, № 6 (IV kitab), maddələr 668, 
679, 683, № 7, maddələr 872, 890, 891, № 8, 
maddələr 957, 971, № 9, maddələr 1051, 1079; 
Azərbaycan Respublikası Nazirlər Kabinetinin 
2021-ci il 15 oktyabr tarixli 313 nömrəli Qərarı) 
2.5-2-1.1-ci yarımbəndində “sağlamlıq imkanları 
məhdud” sözləri “əlilliyi olan” sözləri ilə əvəz 
edilsin.

6. Bu Qərar 2022-ci il iyulun 1-dən qüvvəyə 
minir.

Əli ƏSƏDOV 
Azərbaycan Respublikasının Baş naziri

Azərbaycan Respublikası  
Nazirlər Kabinetinin Qərarı

№ 410                              Bakı şəhəri, 23 dekabr 2021-ci il
Azərbaycan Respublikası Nazirlər Kabinetinin “Ədliyyə orqanı işçisinin və onun ailə üzvlərinin 

yeni qulluq keçmə yerinə köçməsi pulunun və birdəfəlik kompensasiyanın ödənilməsi Qaydası”nın 
təsdiq edilməsi və ədliyyə orqanlarının işçiləri üçün elmi dərəcəyə görə əlavələrin müəyyən edilməsi 
haqqında” 2007-ci il 6 fevral tarixli 23 nömrəli, “Bakı-Naxçıvan və Naxçıvan-Bakı hava xətti ilə 
uçan şəxslərə güzəştlərin edilməsi haqqında” 2007-ci il 27 dekabr tarixli 210 nömrəli, “Penitensiar 
müəssisələrdə cəza çəkməkdən azad edilmiş şəxslərin manevr fondu yaşayış sahəsi ilə təmin olunma 
qaydası və həmin manevr fondu yaşayış sahələrində yaşamaq müddətinin artırılmasının müstəsna 
halları”nın təsdiq edilməsi haqqında” 2008-ci il 18 aprel tarixli 91 nömrəli, “Avtovağzal və avtostan-
siya haqqında Əsasnamə”nin təsdiq edilməsi barədə” 2009-cu il 5 fevral tarixli 22 nömrəli və “Pro-
kurorluq işçisinin və onun ailə üzvlərinin yeni qulluq keçmə yerinə köçməsi pulunun və birdəfəlik 
kompensasiyanın ödənilməsi Qaydası”nın təsdiq edilməsi haqqında” 2011-ci il 11 fevral tarixli 29 
nömrəli  qərarlarında dəyişiklik edilməsi barədə

“Əlilliyi olan şəxslərin hüquqları haqqın-
da” Azərbaycan Respublikasının Qanununda 
dəyişiklik edilməsi barədə” Azərbaycan Respub-
likasının 2021-ci il 22 iyun tarixli 346-VIQD 
nömrəli Qanununun tətbiqi və “Əlilliyi olan 
şəxslərin hüquqları haqqında” Azərbaycan Res-
publikasının 2018-ci il 31 may tarixli 1153-VQ 
nömrəli Qanununun tətbiqi barədə” Azərbaycan 
Respublikası Prezidentinin 2018-ci il 18 iyul ta-
rixli 213 nömrəli Fərmanında dəyişiklik edilməsi 
haqqında” Azərbaycan Respublikası Preziden-
tinin 2021-ci il 16 avqust tarixli 1424 nömrəli 
Fərmanının 3.1.2-ci yarımbəndinin icrasını təmin 
etmək məqsədilə Azərbaycan Respublikasının 
Nazirlər Kabineti qərara alır:

1. Azərbaycan Respublikası Nazirlər Kabine-
tinin 2007-ci il 6 fevral tarixli 23 nömrəli Qərarı 
(Azərbaycan Respublikasının Qanunvericilik Top-
lusu, 2007, № 2, maddə 183; 2010, № 3, maddə 
264; 2013, № 4, maddə 448; 2014, № 2, maddə 
211; 2018, № 12 (II kitab), maddə 2738; 2019, № 
3, maddə 515) ilə təsdiq edilmiş “Ədliyyə orqanı 
işçisinin və onun ailə üzvlərinin yeni qulluq 
keçmə yerinə köçməsi pulunun və birdəfəlik 
kompensasiyanın ödənilməsi Qaydası”nın 11.3-
cü bəndində “I və II dərəcə əlilliyi olan” sözləri 
“orqanizminin funksiyalarının 61-100 faiz pozul-
masına görə əlilliyi müəyyən edilmiş” sözləri ilə 
əvəz edilsin.

2. “Bakı-Naxçıvan və Naxçıvan-Bakı hava 
xətti ilə uçan şəxslərə güzəştlərin edilməsi 
haqqında” Azərbaycan Respublikası Nazirlər Ka-
binetinin 2007-ci il 27 dekabr tarixli 210 nömrəli 
Qərarının (Azərbaycan Respublikasının Qanunve-
ricilik Toplusu, 2007, № 12, maddə 1345; 2008, 
№ 8, maddə 787; 2009, № 2, maddə 144, № 10, 
maddə 859; 2014, № 10, maddə 1330; 2019, № 3, 
maddə 515) 2-ci hissəsində “I və II dərəcə əlilliyi 
olan şəxslərə, sağlamlıq imkanları məhdud 18 
yaşınadək uşaqlara” sözləri “Orqanizmin funk-
siyalarının 61-100 faiz pozulmasına görə əlilliyi 
müəyyən edilmiş, 18 yaşınadək əlilliyi müəyyən 
edilmiş şəxslərə” sözləri ilə əvəz edilsin.

3. Azərbaycan Respublikası Nazirlər Kabine-
tinin 2008-ci il 18 aprel tarixli 91 nömrəli Qərarı 

(Azərbaycan Respublikasının Qanunvericilik 
Toplusu, 2008, № 4, maddə 311, № 8, maddə 
787; 2010, № 4, maddə 359) ilə təsdiq edilmiş 
“Penitensiar müəssisələrdə cəza çəkməkdən azad 
edilmiş şəxslərin manevr fondu yaşayış sahəsi ilə 
təmin olunma qaydası və həmin manevr fondu 
yaşayış sahələrində yaşamaq müddətinin artırıl-
masının müstəsna halları”nın 9.4-cü bəndində 
“sağlamlıq imkanları məhdud” sözləri “18 
yaşınadək əlilliyi müəyyən edilmiş” sözləri ilə 
əvəz edilsin.

4. “Avtovağzal və avtostansiya haqqın-
da Əsasnamə”nin təsdiq edilməsi barədə” 
Azərbaycan Respublikası Nazirlər Kabinetinin 
2009-cu il 5 fevral tarixli 22 nömrəli Qərarında 
(Azərbaycan Respublikasının Qanunvericilik Top-
lusu, 2009, № 2, maddə 145; 2016, № 4, maddə 
812; 2018, № 5, maddə 1106; 2019, № 1, maddə 
160, № 3, maddə 515; 2020, № 10, maddə 1281; 
2021, № 5, maddə 521) aşağıdakı dəyişikliklər 
edilsin:

4.1. 3.2.4-cü yarımbənddə “arabaların” 
sözü “təkərli oturacaqların” sözləri ilə, “araba 
ilə” sözləri “təkərli oturacaqla” sözləri ilə əvəz 
edilsin;

4.2. 6.3-cü və 6.4-cü bəndlərdə “sağlamlıq 
imkanları məhdud 18 yaşınadək” sözləri “18 
yaşınadək əlilliyi müəyyən edilmiş” sözləri ilə 
əvəz edilsin.

5. Azərbaycan Respublikası Nazirlər Kabine-
tinin 2011-ci il 11 fevral tarixli 29 nömrəli Qərarı 
(Azərbaycan Respublikasının Qanunvericilik Top-
lusu, 2011, № 2, maddə 156; 2013, № 4, maddə 
449; 2018, № 12 (II kitab), maddə 2739; 2019, № 
3, maddə 514) ilə təsdiq edilmiş “Prokurorluq iş-
çisinin və onun ailə üzvlərinin yeni qulluq keçmə 
yerinə köçməsi pulunun və birdəfəlik kompensa-
siyanın ödənilməsi Qaydası”nın 11.3-cü bəndində 
“I və II dərəcə əlilliyi olan” sözləri “orqanizminin 
funksiyalarının 61-100 faiz pozulmasına görə 
əlilliyi müəyyən edilmiş” sözləri ilə əvəz edilsin.

6. Bu Qərar 2022-ci il iyulun 1-dən qüvvəyə 
minir.

Əli ƏSƏDOV 
Azərbaycan Respublikasının Baş naziri

Dövlətimizin başçısının 
təsdiqlədiyi “Azərbaycan Respublika-
sında 2022-ci il üçün yaşayış mini-
mumu haqqında” Qanunda 2022-ci 
il üçün yaşayış minimumu ölkə üzrə 
210 manat, əmək qabiliyyətli əhali 
üçün 220 manat, pensiyaçılar üçün 
176 manat, uşaqlar üçün 193 manat 
məbləğində müəyyənləşdirilib. Ölkə 
rəhbəri digər bir qanunla isə respub-
likanın gələn il üçün ehtiyac meyarını 
təsdiqləyib. Belə ki, ünvanlı dövlət 
sosial yardımının təyin edilməsi 
məqsədilə 2022-ci il üçün ehtiyac me-
yarının həddi 200 manat məbləğində 
müəyyənləşdirilib.

“İşsizlikdən sığorta fondunun 
2022-ci il büdcəsi haqqında” Qanun-
da isə ölkədə işsizlikdən sığorta fon-
dunun 2022-ci il büdcəsinin gəlirləri 
180 375 536,0 manat, xərcləri isə 180 
375 536,0 manat məbləğində təsdiq 
edilib.

Bütün bunlar gələn ilin əsas 
maliyyə sənədinin əvvəlki illərdə 
olduğu kimi, sosialyönümlülüyündən 
xəbər verir. Başqa sözlə, bu, dövlət 
büdcəsinin sosialyönümlüyünün 
davam etdirilməsi, əhalinin rifah 
halının yaxşılaşdırılması və sosial 
müdafiəsinin gücləndirilməsinin priori-
tet istiqamət olduğunu göstərir. 

Xalqın rifahının yaxşılaşdırılması 
və sosial müdafiəsinin təmin edilməsi 
üçün 2022-ci il yanvarın 1-dən əmək 
haqlarının və əmək pensiyalarının, 
sosial müavinətlərin, təqaüdlərin, 
həmçinin digər sosial ödənişlərin 
artırılması üçün dövlətimizin baş-
çısı tərəfindən imzalanan müvafiq 
sərəncam və fərmanlar da qarşıya 
qoyulan mühüm vəzifələrin artıq icra-
sına başlanılmasından xəbər verir. 

2022-ci ilin dövlət büdcəsi 
ümumdövlət maliyyəsinin ayrılmaz 
tərkib hissəsi olduğuna görə onun 
göstəricilərinə əsaslanaraq, ölkənin 
iqtisadi vəziyyəti barədə bir sıra 
mühüm məqamları diqqətə çatdırmaq 
istərdik. Əvvəlcə onu xatırladaq ki, 
Azərbaycan Prezidenti İlham Əliyevin 
həyata keçirdiyi sosial-iqtisadi inkişaf 
strategiyası koronavirus pandemiya-
sının davam etməsinə və dünyada 
iqtisadi fəallığın tam bərpa olunma-
masına baxmayaraq, dövlətimizin 
dinamik inkişafını reallaşdırmağa 
imkan verib. 

Azərbaycan tarixində ən böyük 
həcmli sayılan 2022-ci ilin dövlət 
büdcəsinin icrası həm də qarşıya 
qoyulan strateji vəzifələrin yerinə 
yetirilməsinə möhkəm zəmin yara-
dır. Eyni zamanda, gələn ilin büdcə 
xərcləri ilk dəfə olaraq 30 milyard 
manata yaxınlaşır ki, bu da cari illə 
müqayisədə 1 milyard 336 milyon 
manat artıq vəsait deməkdir.

Beləliklə, 2022-ci il dövlət 
büdcəsi miqyasına görə - istər gəlir 
və xərclərin həcminə, istərsə də 
sosialyönümlülüyünə görə müstəqil 
Azərbaycanın ən böyük büdcəsidir. 
Belə bir maliyyə sənədinin icrası isə 
respublikada iqtisadi fəallığın təmin 
edilməsini, makroiqtisadi sabitliyin 
qorunmasını və milli valyutanın 
məzənnəsinin dayanıqlığının artırıl-
masını, sosial müdafiə və pandemiya 
ilə mübarizə tədbirlərinin ardıcıllığının 
gerçəkləşdirilməsini zəruri edir. Bütün 
bunlarla bərabər, gələn ilin dövlət 

büdcəsi işğaldan azad olunmuş 
ərazilərin bərpası, yenidən qurulması 
və ölkə iqtisadiyyatına reinteqra-
siyasını, eyni zamanda, ölkəmizin 
hərbi qüdrətinin daha da artırılmasını 
şərtləndirir. 

Azərbaycanın 2022-ci il dövlət 
büdcəsi, həmçinin ölkənin təhsil 
və səhiyyə sisteminin yeni döv-
rün tələblərinə uyğun inkişaf 
etdirilməsi, ərzaq təhlükəsizliyinin 
təmin olunması, iqtisadiyyatın və 
cəmiyyətin rəqəmsal transformasi-
yasının əsas prioritet vəzifələr kimi 
müəyyənləşdirilməsi imkanlarına da 
malikdir. 

Hər zaman olduğu kimi, bu gün 
də ordu quruculuğu, ölkənin müdafiə 
qabiliyyətinin və milli təhlükəsizliyinin 
daha da gücləndirilməsi Ali Baş 
Komandan, Prezident İlham Əliyev 
tərəfindən qarşıya qoyulan əsas 
vəzifələrdən biridir. Ona görə də 
Silahlı Qüvvələrimizin müasir hərbi 
texnika və silah-sursatla təchizatı, 
təhlükəsizliyin təmin olunması 
məqsədilə zəruri hərbi infrastrukturun 
yaradılması, hərbçilərin sosial-məişət, 
habelə xidmət şəraitinin yaxşılaş-
dırılması istiqamətində görüləcək 
tədbirlər üçün maliyyə təminatının 
gücləndirilməsi daim diqqət 
mərkəzində saxlanılır və bu, 2022-ci 
il dövlət büdcəsində də öz əksini tap-
maqla prioritet istiqamət kimi mühüm 
önəm daşıyır. 

Azərbaycanda infrastrukturun 
gücləndirilməsi, əhalinin rifah halının 

yaxşılaşdırılması, kommunal, ener-
ji, su və digər xidmət sahələrində 
keyfiyyətin yüksəldilməsi, yol inf-
rastrukturunun yenidən qurulması 
istiqamətində böyük həcmli kompleks 
layihələr həyata keçirilir. Bütün bu 
məsələlər Prezident İlham Əliyev 
tərəfindən daim diqqət mərkəzində 
saxlanılır, onların vaxtında həll 
edilməsi üçün hökumət tərəfindən 
məqsədyönlü layihələr reallaşdırılır. 
2022-ci ilin dövlət büdcəsində də bu 
məqsədlə ayrılan vəsait sözügedən 
sahədə genişmiqyaslı tədbirlərin 
gerçəkləşdirilməsinə əlverişli imkan 
yaradır. 

Dünya ölkələrinin əksəriyyətində 
dərin iqtisadi tənəzzülə yol açan 
COVID-19 pandemiyası hələ də 
davam edir, daha yüksək yoluxdurma 
sürətinə malik ştammlar yayılır. Qarşı-
dakı ildə də pandemiyanın nəzarətdə 
saxlanılması, onun qarşısının alın-
ması üçün preventiv və profilaktik 
tədbirlərin gücləndirilməsi davam 
etdiriləcək, vaksinasiya prosesinin 
daha səmərəli və sürətlə aparılması, 
zəruri vaksin təminatının yaradıl-
ması məqsədilə tədbirlər həyata 
keçiriləcək. Bu məqsədlə 2022-ci ilin 
dövlət büdcəsindən müəyyən vəsaitin 
ayrılması da unudulmayıb. 

Onu da qeyd edək ki, 
Azərbaycanda iqtisadi fəallığın 
hökumət tərəfindən dəstəklənməsi 
iqtisadiyyatın inkişaf dinamikasına 
müsbət təsir göstərir, makroiqtisadi 
sabitlik qorunur. Həmçinin, yüksək 

iqtisadi inkişaf amilləri iqtisadiyyatın 
qeyri-neft sektoruna böyük həcmdə 
investisiyaların yatırılmasına imkan 
verir. Xarici sərmayələrin üstün-
lük təşkil etməsi isə onu göstərir 
ki, Azərbaycan investisiyalar üçün 
cəlbedici ölkədir və xarici sərmayə 
respublikamızda lazımi səviyyədə 
nəzarətdə saxlanılır. 

Bütün bunlarla bərabər, son illər 
ölkəmizdə makroiqtisadi sabitliyin 
təmin edilməsi, qeyri-neft sektoru-
nun inkişafı, iqtisadiyyatın rəqabət 
qabiliyyətinin yüksəldilməsi, ixrac 
potensialının artırılması, sosialyö-
nümlü siyasətin prioritetliyinin qoru-
nub saxlanılması, maliyyə intizamı 
və şəffaflığın gücləndirilməsi kimi 
məsələlərə daha çox önəm verilir. 
Eyni zamanda, büdcənin sosialyö-

nümlü xarakter daşıması da diqqət 
mərkəzində saxlanılır. Bu da təsadüfi 
deyil. Çünki indiyədək respublikamız-
da əhalinin etibarlı sosial müdafiəsinin 
təmin edilməsi istiqamətində həyata 
keçirilən ardıcıl tədbirlər milli inkişaf 
modelinin sosialyönümlü səciyyə 
daşıdığını tam təsdiqləyib. Qeyri-neft 
sektorunun və sahibkarlığın inkişa-
fı, yeni müəssisələrin işə salınması 
məqsədilə reallaşdırılan islahatlar 
yoxsulluğun səviyyəsinin azaldılması-
na, əmək qabiliyyətli əhalinin iqtisadi 
fəallığının yüksəlməsinə, eləcə də 
ölkəmizin məşğulluq strategiyasının 
səmərəliliyinə əlverişli şərait yaradıb. 

Azərbaycan Prezidenti İlham 
Əliyevin rəhbərliyi ilə ölkədə həyata 
keçirilən fundamental islahatlar 
milli iqtisadiyyatın dayanıqlı inki-
şafını, sürətlə müasirləşməsini və 
əhalinin maddi rifahının davamlı 
şəkildə yaxşılaşmasını təmin edir. 
Hazırda Azərbaycan 2022-2030-cu 
illəri əhatə edən yeni strateji inkişaf 
mərhələsinə daxil olur. Bu strateji 
dövrdə qarşıda iqtisadi artımın daha 
dayanıqlı drayverlərinin hərəkətə 
gətirilməsi, milli iqtisadiyyatın rəqabət 
qabiliyyətinin, innovasiya yönümlü-
lüyünün və maliyyə dayanıqlığının 
daha da gücləndirilməsi və azad 
edilmiş ərazilərin reinteqrasiyası kimi 
yeni vəzifələr durur. Dövlətimizin 
başçısının təşəbbüsü ilə gələn ilin 
dövlət büdcəsində iqtisadi artıma və 
məşğulluğa dəstək məqsədilə dövlət 
investisiya proqramı üçün ayrılan 
vəsaitlərin həcminin də artırılması bu-
nun bariz ifadəsidir. Bir sözlə, 2022-ci 
ilin dövlət büdcəsində nəzərdə 
tutulan sahələrə yönəldilən vəsaitlərin 
həçmində yüksək artım ölkə iqtisadiy-
yatının dinamik inkişafını şərtləndirir. 

Vaqif BAYRAMOV,  
“Xalq qəzeti”

Dövlətin sosial siyasətinin 
daha bir parlaq nümunəsi 
Azərbaycan Prezidenti İlham Əliyev tərəfindən 3 dekabr  

2021-ci il tarixdə imzalanmış “Azərbaycan Respublikasının 
2022-ci il dövlət büdcəsi haqqında” Qanunda büdcə gəlirləri 

26 816 000,0 min manat, xərcləri 29 879 000,0 min manat (o cümlədən, 
mərkəzləşdirilmiş gəlirləri 25 868 444,0 min manat, yerli gəlirləri 947 
556,0 min manat, mərkəzləşdirilmiş xərcləri 28 893 988,0 min manat, 
yerli xərcləri 985 012,0 min manat) məbləğində təsdiq edilib. 

Dövlətimizin sərhədçilərə 
qayğısı məni çox sevindirir

Bəllidir ki, Vətən sərhəddən başlanır. 
Azərbaycan sərhədçiləri ilin hər fəslində, 
istər yağışda, qarda, istərsə də qızmar yay 
günlərində doğma torpaqlarımızı göz bəbəyi 
kimi qoruyurlar. Bir ana kimi onların hər birinə 
halal olsun deyirəm. 

Qeyd etmək istərdim ki, mənim 
sərhədçilərimizə xüsusi rəğbət bəsləməyimin 
səbəbi var. Belə ki, bir neçə il bundan əvvəl 
hər iki oğlum Azərbaycan Dövlət Sərhəd 
Xidmətində həqiqi xidmət keçiblər. Mən 
şəxsən xidmətin rəhbərliyinin hər bir əsgərə  
böyük diqqət  və qayğı ilə yanaşmasının 
dəfələrlə şahidi olmuşam. Bir ana kimi, 
buna çox sevinmişəm və azad, müstəqil 
Azərbaycanın vətəndaşı olmağımla qürur 
duymuşam.   

Bu gün Prezident İlham Əliyevin Ali Baş 
Komandanı olduğu rəşadətli Azərbaycan 
Ordusu dünyanın ən güclü ordularından 
biridir.  Ötən ilin payızında qırx dörd gün-
lük şanlı Vətən müharibəsində əldə olunan 
möhtəşəm qələbədə sərhədçilərimizin də 
danılmaz xidmətləri olubdur. Müharibənin 

öz qanunları var. Təəssüf ki, sərhədçilərmiz 
arasında da şəhidlərimiz, qazilərimiz var. 
Vətən torpağı uğrunda şirin canlarından keçən 
hər bir şəhidimizə Allahdan rəhmət diləyir, 
qazilərimizə cansağlığı arzulayıram. 

Vətəni sevmək imandandır. Əlində silah 
Vətən torpağını qorumaq böyük xoşbəxtlikdir. 
Təqdirəlayiq haldır ki, bu gün hər bir əsgər  və 
zabitimiz dövlətimizin, şəxsən Prezident İlham 
Əliyevin diqqət və qayğısından kənarda qal-
mır. Azərbaycan xalqı bunu görür və yüksək 
dəyərləndirir. 

Prezident İlham Əliyev dəfələrlə bildirib ki, 
Azərbaycan dövlətinin əsas vəzifəsi ölkəmizin 
inkişaf və tərəqqisini daha da sürətləndirmək, 
xalqımızın rifahını daim yaxşılaşdırmaqdır. 
Bu istiqamətdə konkret , ardıcıl addımlar 
atılır. Hesab edirəm ki, Dövlət Sərhəd Xidməti 
əməkdaşlarının vəzifə maaşlarının 20 faiz 
artırılması bu vacib addımlardan biridir.

Esmira RƏHİMOVA, 
“Ailələrə sosial dəstək”   

İctimai Birliyinin sədri

Bu günlərdə Prezident İlham Əliyev büdcədən 
maliyyələşdirilən bir çox nazirlik, komitə, agentlik, mərkəz 
və xidmətlərin işçilərinin aylıq vəzifə maaşlarının artırılması 
barədə fərman və sərəncamlar imzalayıb. Maaşları 
artırılanlar arasında Azərbaycan Respublikası Dövlət Sərhəd 
Xidmətinin həqiqi hərbi xidmət qulluqçuları və dövlət 
qulluqçusu olmayan mülki işçiləri də var. Bu xəbər, hamı 
kimi, məni də çox sevindirdi. Mən xalqımızın bütün əsgər 
və zabitlərinə, o cümlədən sərhədçilərimizə dərin hörmət və 
rəğbət bəsləyirəm. Onların çətin, lakin çox şərəfli, fədakar 
fəaliyyətini yüksək dəyərləndirirəm. 

Aqrar Universitetin 
tədris-təcrübə təsərrüfatı 
respublikada nümunəvidir

Qeyd edək ki, universitetin tabeliyində yaradılan tədris-
təcrübə təsərrüfatı əsaslı şəkildə yenidən qurulub. Ərazisi 
73,3 hektara, o cümlədən əkin yeri 42,51 hektar, meyvə bağı 
1,2 hektar, örüşlər 15,83 hektar, üzümlük 1,52 hektar, meşə 
və meşə zolağı 4,86 hektar, ictimai tikililər 3,62, küçə və mey-
dançalar 3,76 hektar təşkil edir. Təsərrüfatda üzüm və meyvə 
bağı salınmış, açıq və qapalı şəraitdə tədris aparmaq üçün 
auditoriyalar, kəsim sexi tikilmiş və bütün inventarlarla tam 
təmin olunmuşdur. Eyni zamanda, qoyunçuluq ferması, mü-
asir heyvandarlıq kompleksi, quşçuluq təsərrüfatı professor-
müəllim heyəti və tələbələrin tam ixtiyarındadır.

Təsərrüfatın həyətinə 3500 kubmetr asfalt örtüyü salınmış, 
çoxlu ağac, gül kolları əkilmiş, inzibati bina təmir edilmişdir. Bura-
da su təminatına xüsusi diqqət yetirilərək 4 subartezian quyusu 
əsaslı şəkildə təmir edilmiş, istifadəyə yararlı hala gətirilmiş, əlavə 
olaraq 110 tonluq ehtiyat su hovuzu tikilmişdir. 

Təsərrüfatda tez-tez iməciliklər keçirilir. Məqsəd bu yerləri 
daha da gözəlləşdirmək, tələbələrin praktik biliklərə və vərdişlərə 
yiyələnməsi üçün hərtərəfli şərait yaratmaqdır.

…Növbəti ağacəkmə aksiyasında universitetin rektoru, AMEA-
nın müxbir üzvü, professor İbrahim Cəfərov olmaqla ali məktəbin 
professor-müəllim heyəti və tələbələr iştirak etdi.

Həmin gün ağacların dibi boşaldılmış, suvarılmış və digər 
aqrotexniki qulluq göstərilmişdir. Əlavə olaraq müxtəlif növ 100 
ağac əkilmişdir.

Hamlet QASIMOV,  
“Xalq qəzeti”nin bölgə müxbiri

